
AN – suliap normua: 2019-10653 

2018-mut Nunatta Karsiata naatsorsuutaasa akuersissutigineqarnissaannik siunnersuut 

(Aningaasaqarnermut Nunanilu Avannarlerni suleqatigiinnermut Naalakkersuisoq) 

 

 

Saqqummiussissut 

(Aningaasaqarnermut Nunanilu Avannarlerni suleqatigiinnermut Naalakkersuisoq) 

 

 

Siullermeerinninneq 

 

Matumuuna ukiumut aningaasanut inatsiseqarfiusumut 2017-imut Nunatta Karsiata 

naatsorsuutai Naalakkersuisut sinnerlugit saqqummiutissavakka. 

 

2018-imut naatsorsuutit Namminersorlutik Oqartussat kukkunersiuisuinit avataaneersunit 

apeqqusernagit akuerineqarput. 

 

Nunatta Karsia 2018-imi IST-mi 115 mio. koruuninik sinneqartooruteqarpoq, tassani ilassutitut 

aningaasaliissutit ilanngullugit 152 mio. koruuninik amigartooruteqartussatut 

missingersuusiortoqarsimagaluarpoq, taamaalillunilu katillugit pitsanngoriaatinik 267 mio. 

koruuninik nikingassuteqarlutik. 

IS-imi sinneqartoorut 133 mio. kr.-uvoq, tassani ilassutitut aningaasaliissutit 134 mio. kr.-t 

ilanngullugit amigartoortussatut missingersuusiortoqarsimagaluarpoq, taamaalillunilu 

katillugit nikingassutit 267 mio. kr.-ullutik. 

 

Naatsorsuutit inerneranni ingammik Nunatta Karsiata isertitai 280 mio. kr.-nik 

qaffassimanerannik takutitsisuupput. Ingammik raajanut aalisakkanullu akitsuutit, katillugit 

154 mio. kr.-nik qaffariaateqartut patsisaapput. 

Nunatsinni aningaasaqarneq ingerlalluarpoq, aalisarnermillu ingerlatsisut akitsuutit nunamullu 

tamarmut akileraarutitigut pisortat aningaasaqarneranni isertitaqarluartitsipput. 

Ingerlatsinermut aningaasartuutit nalinginnaasut 2018-mi akit akissarsiallu ineriartornerata 

nalinginnaasup nassatarisaanik aqunneqartumik annertuseriarput. Tassungalu atatillugu 2018-

mi kommuninut ingammik atuarfeqarfinnut meeqqerivinnullu immikkoortut kommuninut 

tunniunneqarnerannut atatillugu ataatsimoortumik tapiissutit 198 mio. kr.-nik annertusinerat 

eqqummaariffigineqassaaq. Taannalu missingersuusiortarnermi teknikimik patsiseqartumik 

namminersorlutik oqartussat sanaartugassanut sinaakkutaasa annikilleriarnerattut 

namminersorlutillu oqartussat tapiissutaasa annertuseriarnerattut takuneqarsinnaavoq. 

Naatsorsuutinilu ilaatigut Namminersorlutik Oqartussat Nuna Minerals A/S-mi 

piginneqataassutaasa nalikillilerneqarnerannik sunnerneqarpoq, 88 mio. kr.-nillu nalikilliliineq 

ingerlatsinermi aningaasartuutinut sunniuteqarpoq, taamaattoq IST-mik inernermik 

allannguinani. 



Sanaartugassanut Iluarsagassanullu Aningaasaateqarfimmi uninngasuutit 2018-mi 91 mio. kr.-

nik qaffariarput. Katillugit 590 mio. kr.-nik aningaasaliisoqarpoq, atuinerlu 499 mio. kr.-

miilluni. Tassunga tunngasumik paasissutissat erseqqinnerusut immikkut sanaartornermut 

nassuiaammiittut innersuussutigineqarput. 

Nunatta Karsiata 2018-imut naatsorsuutaasa akuersissutigineqarnissaannik siunnersuut 

Kukkunersiuinermut Ataatsimiititaliamut suliassanngorlugu innersuunneqassasoq 

siunnersuutigineqarpoq. Ataatsimiititaliap naatsorsuutinik suliarinninnissaminut taakkulu 

pillugit isumaliutissiissusiornissaminut, taamaalilluni taanna ukiakkut ataatsimiinnermi 

saqqummiunneqarnissamut piareersimanissaanut naapertuuttumik piffissaqartinneqarnissaa 

siunertaralugu, siunnersuutip 2019-imi ukiakkut ataatsimiinnermi aappassaaneerneqarnissaa 

siunnersuutigineqarpoq. 

Kukkunersiuinermut Ataatsimiititaliap kukkunersiuisut avataaneersut kukkunersiuinerminnut 

nalunaarusiaat ilanngullugu pissarsiarissavaat, Naalakkersuisullu ataatsimiititaliap 

nalunaarusiami kaammattuutit oqaaseqarfigineqartullu pillugit apeqqutigisinnaasai allakkatigut 

kingusinnersumik akissuteqarfigilersaarpaat. 

 

2018-imut Nunatta Karsiata Naatsorsuutai pillugit Naalakkersuisut Kukkunersiuinermut 

Ataatsimiititaliamik oqaloqatiginnilluarnissaq qilanaaraat, Ataatsimiititaliarlu 

sulilluarnissaanik kissaallugu. 

 

Taama oqaaseqarlunga Naalakkersuisut sinnerlugit 2018-imut Nunatta Karsiata Naatsorsuutai 

Inatsisartunut suliassanngortippakka. 


